      會曉思奶的查某人尚好命          羅夫曼 著  曾紘騰 譯
    以前有一個大頭家，生理失敗負債破產，弄家散宅，伊只好共別人借一點仔錢，走去工業區的路邊簡單搭一個寮仔，靠賣魯肉飯合小菜，來趁一點仔錢維持生活。

　　毋過，工業區風飛沙真厚，來往車輛的烏煙也真濟，真濟附近的工人來食一、兩擺仔，就怨嘆講食飯配風飛沙，無想欲閣來，甘願去自助餐包便當返來工場食，所以，伊的生理也開始落坐也。

　　有一工，附近一個電子工場的女工走來食飯，當工風真透，真濟風飛沙飛入去伊的碗飯內底，伊每食一喙飯，就一定愛共喙內的沙仔吥出來桌仔頂。這個落魄的頭家看了心內真袂安講：「歹勢啦！今仔日風透，敢偌食著真濟沙仔？」誰知也彼位女作業員卻加搖頭，奶奶仔加講：「袂啦！也有真濟米飯呀！」落魄的頭家聽了眼眶紅紅嚨喉管滇，續講未出話，著閣從電鍋內底挖一寡飯囥落去伊的碗內，續落，閣加掐真濟魯肉汁予伊。  

 　　從彼工起，這位女作業員差不多逐工來食飯，毋若飯錢有割引，小菜也較特別。有當時仔，女作業員看著頭家無閒未續，就湊相共主動替伊洗碗抑是貯飯，甚至猶閣會替頭家出主意，共攤仔的四週圍用窗光的塑膠皮仔閘起來，毋若會共坱埃閘掉，猶閣會當予魯肉的香味袂飛走去。果然這個辦法真有效，予小食攤的生理閣緊好起來也。尾也，女作業員歸去共電子工場的工課辭掉，專心來加頭家湊相共，就是伊得講話，有帶一點奶奶仔的喟口真好聽，在近的工人攏真合意來這，若食飯若合伊開講，就按呢小食攤的生理好到袂顧得。

　　幾年仔後，這個頭家佇小吃攤有趁一點仔錢，閣倒返去做原來的生理東山再起，事業閣奢颺起來，尾也也變做一間大間公司的老闆，當然老闆娘就是彼位女作業員。這是一個確確實實「米飯合沙仔」的故事。　　
    細漢的時定定聽著老一輩講：查甫人的錢生佇查某人的喙。也有真濟長輩講：查甫人的禍福也關係佇查某人的喙，意思是講：娶著精光賢講話的某，自然有福氣，若娶毋著某，下場有可能是孤苦短命、家破人亡。事實上，根據我幾十年來觀察真濟查某人，發現一寡幸福的查某人，in的幸福好命，完全咸外表或者是出身的背景無啥關係，卻是咸in有具備的兩個條件有關係，許就是：「ＥＱ愛懸」咸「精光貼心」。

　　ＥＱ懸的查某人賢講話，會曉大事化小、小事化無，會曉用思奶代替吵鬧，會曉管理家己的情緒，自然就有人緣。精光貼心的查某人會將心比心，無論佇啥物時間地點，攏會先替別人想，甚至別人無想著的，伊也會替人先想好勢，伊袂軟土深掘，伊也袂貪婪自私，伊也捌做人的道理，也會曉包容合體貼，伊袂為著小寡事誌踅踅唸，也袂為著小寡錢咸別人變面，伊的人面合別人，自然攏會有很深的交情，逐家攏會想欲咸伊做朋友。世間上只要有查某人，同齊具備了這兩個條件，一定是一世人好命，同時也會替伊的翁婿合囝兒帶來幸福。
　　我確實看過很多出身散赤的查某囡仔，就是靠著這兩個條件，誠懇踏實一步一步的行踏，結果毋若會當嫁著好翁婿，猶會當有一個美滿幸福的家庭。相對的，我也有熟識真濟出身佇富裕的家庭，厝裡毋若有錢，而且父母後山閣真崎的查某囡仔，因未曉具備頂面所講的，會當為伊帶來好命幸福的「兩個條件」，所以，好勝的意識傷強，定定看人無目地，自然對喙講出來的話，也變做較刻薄惡毒，做人也較會計較、拾恨，凡事甘偌為伊家己想，逐項事誌攏會超過要求，無自覺著共別人當做下跤手人抑是機器人，結果，真濟超過四十歲，猶未有男朋友或者猶未結婚，有的甚至連一個貼心的朋友也無，落尾變甲真孤苦悽涼。

　　事實上，我毋相信命運是天注定的，當然也咸祖先的風水抑是姓名手相無啥物關係，尤其是查某人。我熟識抑是我觀察著的，許些貼心而且會曉思奶的幸福女人，攏是佇出身背景較無好而且較散赤的，但她們卻會曉用「體貼」咸「思奶」，來改變家己的運命，來創造家己的幸福。所以，我深深的相信：「會曉思奶的查某人尚好命。」

　　我自己也捌經歷過事業失敗的低潮，我也會當瞭解彼位佇工業區路邊擺攤的落魄頭家，當伊聽著女作業員思奶回答的時，彼種從心內絞起來的安慰合感動。彼種感動，是無法度用任何語言來表達的，唯一會當做的，就是佇心內暗暗仔發願：家己愛用一世人的時間來報答她。從某一個角度來說，彼位擺路邊攤的頭家是真好運，準講毋捌事業失敗，伊一世人攏拄未著這位滯佇電子工場的女工。
    根據我所知也，真濟大老闆雖然有錢，但生活並無快樂，其中尚大的原因，是in娶一個嬌生慣養的虎豹母，逐工除了拍麻將或瞎拼，春的時間毋是咒懺別人，無就是供體她看未上目的人，一支喙利到像電鋸同款，任何人予伊的喙掃著，保證無成一個人。這些無辜的受害者也包括伊的翁婿和囝兒，甚至是大家官。

　　當然，若有一工翁婿頭路失敗，這種虎豹母一定是拆到裂裂裂，要求離婚以免受牽連，甘偌會當同甘未當共苦。有一寡大老闆的成就，未使無講的，猶是靠著某的後頭厝，人面背景抑是金錢，者會當有今仔日的事業版圖，所以，in也一定愛恬恬仔忍受著太太的霸道，但我知也，in的心目中也是向望有一個貼心閣會曉思奶的太太。

　　真實的，我也知也，世間上像彼位女作業員同齊具備「精光貼心」咸「懸ＥＱ」會曉思奶的好命查某囡仔，其實也是無濟。我頭前講過，人的命運是掌握佇家己的頭殼合喙媠，無論佗一個查某人，只要會當曉悟，踅踅唸若機關銃合電鋸的喙，隨時會使放下，即刻變做「會曉思奶尚好命的查某人」，當然，這是一個真難得的一念之差，除了天生成有慧根的查某人會當悟著以外，其他的女性同胞，我建議只要有心去改變家己，會當領悟著「自求好命」的心法，進一步來改變言行個性，續落帶予翁婿合囡兒以及規家伙成員的好運，我相信逐家攏有機會創造屬於家己的「好命人生」。相信社會會當更較和樂安定，更較有人情味咸溫情。 

